
Guð fyrirgefur syndir-
Iðrunin

15. tími



Tilgangur:
Þrátt fyrir tilhnrigingu til syndargetur maðurinn ávallt fengið sátt við Guð og
kirkjuna í skriftarsakramentinu. Guð fyrirgefur syndir.
Að læra að: Þegar við höfum breytt rangt biðjum við strax um fyrirgefningu.
Við hugsum um liðinn dag á hverju kvöldi áður en við förum að sofa. Við
þökkum Guði það sem gott var og biðjum um fyrirgefningu synda okkar.

Námsefni:
Tíst með Guði, 3.38, 4.14
Leyfið börnunum að koma til mín, 33. kafli, bls 36

Hugmynd af kennslustund:
Ræðum saman um fyrirgefninguna. Hvað hafa aðrir gert okkur sem er erfitt
að fyrirgefa og hvað hörfum við gert öðrum. Eigum við alltaf að fyrirgefa?
Hvað kennir Biblían okkur um fyrirgefninguna?
Lesum saman í Biblíunni um fyrirgefninguna, t.d. Þessa Biblíu texta:
(Luk 23:34) https://biblian.is/biblian/lukasargudspjall-23-kafli/
(Matt 26:28)‎https://biblian.is/biblian/matteusargudspjall-26-kafli/
(Matt 6, 14-15 https://biblian.is/biblian/matteusargudspjall-6-kafli/ )·
(Luk 15, 11-32) ‎https://biblian.is/biblian/lukasargudspjall-15-kafli/
Myndband:
https://youtu.be/X_QCQ5i7NKs
Glataði sonurinn

Jesús fyrirgefur, en hvernig getum við fyrirgefið okkur sjálfum og
öðrum?

Jesús segir okkur hversu mikilvægt það er að fyrirgefa: „Ef þér fyrirgefið
mönnum misgjörðir þeirra, þá mun og Faðir yðar himneskur fyrirgefa yður.
En ef þér fyrirgefið ekki öðrum, mun Faðir yðar ekki heldur fyrirgefa
misgjörðir yðar“ (MATT 6:14–15).

Þannig setur Jesús eitt skilyrði fyrir fyrirgefningunni: Við verðum líka að
fyrirgefa öðrum. Gullna reglan á hér við: „Allt sem þér viljið, að aðrir menn
gjöri yður, það skuluð þér og þeim gjöra“ (MATT 7:12;). Öll viljum við að Guð
fyrirgefi okkur syndirnar. Sama á við um þá sem við umgöngumst og bíða
eftir því að við fyrirgefum þeim!

Fyrirgefum öðrum
Jesús fyrirgefur okkur syndirnar í sáttasakramentinu (SJÁ TÍST 3.38). En
hvernig getum við fyrirgefið þeim sem hafa valdið okkur sársauka og
þjáningum? Það kann að virðast ógerlegt. En við skulum spyrja okkur
þessarar spurningar: Er reiði okkar og hatur raunveruleg refsing fyrir þá
sem hafa sært okkur? Eða er vandamálið fyrst og fremst hjá okkur sjálfum?
Kannski er sá sem særði okkur búinn að gleyma þessu, eða veit ekki einu
sinni að hann hefur sært okkur. Kannski gerðist þetta fyrir slysni. Og jafnvel
þó að hann hafi viljað særa okkur, þá getur verið að hann iðrist þess núna.
Hvað myndum við segja ef hann kæmi nú hikandi til okkar og bæðist
afsökunar? Og hvað ef hann er svo feiminn að hann þorir ekki að biðja
okkur fyrirgefningar? En hvað sem öðru líður, þá eigum við að fyrirgefa
honum okkar vegna og hans líka!



Hversu oft eigum við að fyrirgefa?
Dag nokkurn spurði Pétur Jesú hversu oft hann ætti að fyrirgefa öðrum:
Kannski sjö sinnum? Jesús svaraði: „Ekki segi ég þér sjö sinnum heldur
sjötíu sinnum sjö“ (MATT 18:22). Með öðrum orðum, þá eigum við ekki að telja
skiptin, heldur fyrirgefa náunganum eins oft og nauðsynlegt er, jafnvel þótt
hann hafi sært okkur djúpt. Sá sem fyrirgefur hreinsar loftið og þá fáum
bæði við og hinn aðilinn tækifæri til að halda áfram þar sem frá var horfið.
Jesús gerir það sama fyrir okkur! Hann segir: „Dæmið ekki, og þér munuð
eigi dæmdir verða. Sakfellið eigi, og þér munuð eigi sakfelldir verða.
Sýknið, og þér munuð sýknaðir verða“ (LÚK 6:37). Frans páfi sagði: „Guð
þreytist ekki á að fyrirgefa okkur en stundum þreytumst við á að biðjast
fyrirgefningar. Við skulum aldrei þreytast á því, aldrei! Hann er hinn
kærleiksríki Faðir sem alltaf fyrirgefur og hjarta hans sýnir okkur öllum
miskunn. Og við skulum líka læra að vera miskunnsöm í garða annarra“
(ANGELUSBÆN, 17. MARS 2013).

Sæluboðin

Þessi átta boð Jesú sýna okkur hvað bíður þeirra sem fylgja Kristi. En
jafnvel þó að erfitt sé að fylgja Kristi, sýna sæluboðin okkur hvað það er
sem getur fært okkur raunverulega sælu (blessun) núna, og hjálpað okkur á
leið okkar til himna (MATT 5:3–11).

1. Sælir eru fátækir í anda, því þeirra er himnaríki. Það er ekki heiður,
mikilvægur starfsframi eða eignir sem færa okkur hamingju, heldur
hitt að við séum opin fyrir Guði.

2. Sælir eru sorgbitnir, því að þeir munu huggaðir verða. Það sem er
erfitt, sársaukafullt og sorglegt í lífi okkar núna, verður það ekki á
komandi tíma.



3. Sælir eru hógværir, því að þeir munu jörðina erfa. Sá sem hefur stjórn
á reiði sinni og sýnir þolinmæði að fordæmi Jesú, sem bar þjáningar
sínar án þess að mótmæla, mun bera mikinn ávöxt.

4. Sælir eru þeir, sem hungrar og þyrstir eftir réttlætinu, því að þeir
munu saddir verða. Þeim, sem hrinda kærleika Guðs í framkvæmd,
mun verða launað fyrir það.

5. Sælir eru miskunnsamir, því að þeim mun miskunnað verða. Þeim,
sem í raun fyrirgefa öðrum, mun einnig verða fyrirgefið.

6. Sælir eru hjartahreinir, því að þeir munu Guð sjá. Eins og Jesús
sagði, þeir sem leita Guðs munu finna hann.

7. Sælir eru friðflytjendur, því að þeir munu Guðs börn kallaðir verða. Sá
sem flytur frið hjálpar fjölskyldu sinni, vinum og jafnvel óvinum að
sættast hver við annan.

8. Sælir eru þeir, sem ofsóttir eru fyrir réttlætis sakir, því að þeirra er
himnaríki. Ef við erum ofsótt vegna þess að við höldum tryggð við
sannleikann, þá líkjumst við Jesú!

Fyrirgefum sjálfum okkur
Það getur verið erfiðara að fyrirgefa sjálfum sér en öðrum, en það er ekki
ómögulegt. Guð vill gefa okkur þá náð sína sem við þurfum til að geta
fyrirgefið sjálfum okkur. Ef okkur finnst erfitt að fyrirgefa sjálfum okkur eftir
að hafa meðtekið sáttasakramentið, getur það hjálpað okkur að íhuga
syndir okkar í stuttri bæn. Að því loknu getur vel verið að það renni upp fyrir
okkur að Guð hafi þegar fyrirgefið okkur, og að hann veit miklu betur en við
sjálf hvað hvað fólst í broti okkar! Síðan getum við beðið Guð um styrk til
fyrirgefa sjálfum okkur. Við skulum ekki bara ætla að gera það, heldur taka
staðfasta ákvörðun um það. Síðan tekur lífið, sem Guð gaf okkur, við aftur.

Tökum á móti fyrirgefningu Jesú. Hann veit allt: Þegar hann fyrirgefur er
okkur fyrirgefið. Síðan skulum við fyrirgefa okkur og öðrum.



Leyfið börnunum að koma til mín:

Iðrunin

Þér líður oftast ekki vel ef þú hefur gert eitthvað rangt. Stundum reiðistu
jafnvel sjálfum þér (sjálfri þér). Stundum óttast þú að einhver komist að
þessu, eða þú hræðist refsingu. Þú sérð að minnsta kosti eftir þessu. Þetta
köllum við líka iðrun. Iðrunin er mikilvæg þegar við höfum syndgað.
Iðrunin er nauðsynleg því við getum ekki fengið fyrirgefningu án iðrunar.
Þetta er auðskilið. Þegar einhver hefur brotið af sér og finnst það alls ekki
slæmt þá er ekki hægt að fyrirgefa honum. En hvernig get ég vitað hvort ég
iðrast þess sem ég hef gert?
Við iðrumst raunverulega ef við sjáum eftir því að hafa syndgað af því að
Guði mislíkar syndin og við viljum raunverulega gera yfirbót.
Eftirsjá er með ýmsu móti. Við getum séð eftir einhverju af því að við
óttumst refsingu. Við getum líka séð eftir því að hafa gert öðrum illt. Þetta á
sérstaklega við þá sem við elskum. Þegar þú sérð að móðir þín þjáist
vegna þess sem þú hefur gert þá líður þér hræðilega illa.
Iðrun okkar er einkar góð þegar við sjáum eftir einhverju sem okkar
elskandi Guði mislíkar. Það köllum við fullkomna iðrun. Við elskum Guð og
iðrumst þess vegna að hafa gert eitthvað rangt gagnvart Guði.
Við iðrumst fullkomlega þegar sjáum eftir syndum okkar vegna ástar okkar
á Guði.
Við höfum lært að við verðum að skrifta fyrir dauðasyndir. Nú getur það
gerst að ekki er hægt að ganga til skrifta. Þegar þú hefur drýgt stóra synd
og getur ekki skriftað strax þá getur þú samt hlotið fyrirgefningu með
fullkominni iðrun.
Dauðasyndir fyrirgefast með fullkominni iðrun ef ekki er hægt að skrifta.



Ef þér gefst síðar tækifæri til skrifta skaltu auðvitað segja frá þessum
dauðasyndum eftir á. Einnig er til annars konar iðrun. Þú getur hugsað sem
svo: Guð mun refsa mér fyrir syndir mínar og það líkar mér ekki. Þess
vegna ætla ég að biðja fljótt um fyrirgefningu svo að ég komist hjá refsingu.
Þetta er auðvitað líka iðrun. Þessa iðrun köllum við ófullkomna iðrun.
Ófullkomin iðrun er það þegar við sjáum eftir broti af ótta við refsingu.

Hvers vegna er iðrun nauðsynleg?
Iðrunin er nauðsynleg því við getum ekki fengið fyrirgefningu án iðrunar.
Hvenær iðrumst við raunverulega?
Við iðrumst raunverulega ef við sjáum eftir því að hafa syndgað af því að
Guði mislíkar syndin og við viljum raunverulega gera yfirbót.
Hvenær iðrumst við fullkomlega?
Við iðrumst fullkomlega þegar sjáum eftir syndum okkar vegna ástar okkar
á Guði.
Hvaða syndir fyrirgefast vegna fullkominnar iðrunar?
Dauðasyndir fyrirgefast með fullkominni iðrun ef ekki er hægt að skrifta.
Hvað er ófullkomin iðrun?
Ófullkomin iðrun er það þegar við sjáum eftir broti af ótta við refsingu.




